[bookmark: _GoBack]Татар теле һәм әдәбиятын укытуда заманча белем бирү технологияләре: проект һәм тикшеренү эшчәнлеге

Татар теле һәм әдәбиятын укытуда кулланылучы заманча технологияләр арасында проектлар методы әһәмиятле урын алып тора. Бу метод белән эшләгәндә, укучылар актив рәвештә уйлау, фикерләү эшчәнлегенә тартылалар.
Татар теле һәм әдәбиятын өйрәнгәндә, түбәндәге төрдәге проектларны кулланып була:
• тикшеренү (хезмәтнең актуальлеген нигезләү, тикшеренүнең максаты әйтү, бурычлар кую, аларны чишү юлларын күрсәтү);
• иҗади (кичә яки бәйрәм үткәрү өчен сценарий төзү, мәкалә язу һ.б.);
• гамәли юнәлешле (һәр укучының, төркемнең бөтен эшчәнлеген яхшы нәтиҗәләргә ирешү максатыннан чыгып планлаштыру);
• мәгълүмати (темага караган мәгълүматларны җыю, аларны катнашучыларга тәкъдим итү, фикер алышу, йомгаклау);
• предметара (берничә предметка нигезләнү).
Проект методы укытучы һәм укучыларның яхшы әзерлеген, сыйныфның һәм иҗади төркемнәрнең үзара килешеп эшләүләрен таләп итә. Проект турында сөйләшүдә катнашып, укытучы да тигез хокуклы фикердәшкә, ярдәмчегә әйләнә. Проектны гамәлгә ашыру барышында укучылар әйләнә-тирәдәгеләр белән уртак тел табып эшләргә, фикерләрен дәлилләргә өйрәнә.
Проект эшчәнлегенең бурычлары:
- укучыларда интеллектуаль һәм гомумхезмәт белемнәрен булдыру, аларның хезмәт нәтиҗәләрен күз алдына китереп эшләрлек күнегүләр белән тәэмин итү;
- иҗади фикерләү, мөстәкыйльлек һәм башлап эш итү сәләтен үстерү.
Проектның темасын укучылар мөстәкыйль рәвештә яки укытучы кушуы буенча сайлыйлар. Проектларны аерым яки иҗади төркемнәрдә эшләргә мөмкин.
Проект буенча эшләү эзлекле алып барыла.
1. Әзерлек этабы:
а) тема сайлау;
ә) күләмен билгеләү;
б) укытучы белән бергә эш планы төзү;
в) укучыны чыганаклар белән эшләргә өйрәтү.
2. Проектны төзү этабы:
а) план буенча эш башкару;
ә) чыганаклар белән эшләү, күргәзмә материаллар туплау.
3. Проектны тормышка ашыру этабы (эшне төгәлләү һәм тикшерү).
4. Йомгаклау этабы (проектны яклау, башкаларны хезмәт нәтиҗәләре белән таныштыру).

Тикшеренү проекты билгеле бер темага фәнни-тикшеренү эшләре башкаруны күз алдында тота. Бу вакытта укучылар фәнни стиль белән эш итәргә өйрәнәләр. Аларга билгеле бер тема бүлеп бирелә. Укучылар шул тема буенча мәгълүмат эзлиләр, аларны анализлыйлар һәм фәнни эш язалар. Гадәттә, ул доклад яки реферат характерында була. Бу вакытта тикшеренү проектының түбәндәге төп элементлары ачыклана:
- хезмәтнең актуальлеге нигезләнә,
- тикшеренүнең максаты куела,
- бурычлар билгеләнә,
- бурычларны чишү юллары күрсәтелә,
- кулланылган чыганакларга астөшермәләр ясала һ.б.
Мәсәлән, укучыларга түбәндәге темаларга тикшеренү уздырырга тәкъдим ителә ала: “Татар телендә сүз төркемнәре”, “Кушымчаларны төркемләү турында карашлар”, “Матур әдәбиятта сыйфат сүз төркеме”, “Поэзиядә эндәш сүзләр” һ.б. Тикшеренү проектының темасы дәреслектә мәгълүмат аз бирелгән өлкәләрне иңләп алса уңышлы. Яки программа буенча аз сәгать бирелгән темаларны мөстәкыйль анализларга тәкъдим итү яхшы. Беренчедән, бу укучыларны өстәмә чыганаклар белән кызыксынуга китерсә, икенчедән, аз вакытта зур өлкәне иңләп алырга ярдәм итә.
Тикшеренү дәреслектән тыш материал белән эш итүне сорый. Шуңа күрә балаларга кирәкле әдәбиятны табу кыенлык тудырмый торган темаларны гына тикшеренү темасы итеп чыгарырга мөмкин. Бу тема буенча әдәбият төгәл хәбәр ителергә тиеш. 
Тикшеренү темасы укучыларның яшь үзенчәлекләренә нигезләнергә тиеш. Әлбәттә, аларны 8-9 нчы сыйныфлардан үткәрә башлау уңышлы. Кечерәк сыйныфларда рефератлар яздыру, чыгышлар әзерләү кебек күренешләр булырга мөмкин. Әмма алар әзерлек ягыннан көчлерәк укучыларга аерым темаларны бүлеп бирү рәвешендә барса, максатка ярашлы. Бу сыйныфларда укучыларга әңгәмәгә әзерләнеп килергә кушарга мөмкин. Ә зуррак сыйныфларда исә тикшеренү үткәрү отышлырак та, чөнки дәресләрдә, бигрәк тә әдәбият дәресләрендә, обзор характердагы темаларны укытучының гына сөйләве тиз арыта, ә укучыларны бу эшкә тарту исә аларны активлаштырырга мөмкинлек бирә.
Тикшеренү нәтиҗәләре белән чыгыш ясалган вакытта, ахырдан, мәҗбүри рәвештә фикер алышу үткәрелергә тиеш. Әңгәмә вакытында укучыларның материалны аңлау-үзләштерү дәрәҗәсе тикшерелә. Шулай ук ахырдан сорауларга җавап бирергә кирәклеге укучыларның игътибарын читкә җибәрмәскә ярдәм итә.
Чыгышларның төгәл регламенты булырга тиеш. Һәр укучыны тыңлау, бүлдермәү таләп ителә. Сораулар туган очракта, аларны чыгыштан соң бирергә рөхсәт ителә. Болар укучыларда бер-беренә хөрмәт тәрбияли.
Әлеге проект еш кына укучылар белән семинарлар үткәрү рәвешен ала. Семинар укучыларга алдагы дәресләрдә алган белемнәрне гамәли мөстәкыйль куллана белү күнекмәләре бирүгә ярдәм итә, укучыларның мөстәкыйль эшләүләре белән тыгыз бәйләп алып барыла. Семинарга әзерләнгәндә, укучыларга тәкъдим ителә торган тема, сораулар, биремнәр, әдәбият алдан әйтелә һәм алар, шуңа нигезләнеп, мөстәкыйль рәвештә чыгышлар әзерләргә тиеш булалар. Димәк, тикшеренү проекты башкарыла.
Иҗади проект укучыларның иҗади фикерләвен үстерүгә хезмәт итә. Бу вакытта алар кичә яки бәйрәм үткәрү өчен сценарий төзү, сочинение планын төзү, мәктәп газетасы яки вакытлы матбугатка мәкалә язу кебек эшләрне башкара ала. Моны балаларга төркемләп бүлеп бирергә дә мөмкин. Мәсәлән, билгеле бер темага багышланган кичәгә сценарийны ике-өч төркемнән төзетеп, аның иң уңышлы дип саналганын сәхнәләштерергә була. 
Мәгълүмати проект түбәндәге этаплардан тора:
1) билгеле бер темага караган мәгълүматны җыю,
2) әлеге мәгълүматны катнашуычыларга тәкъдим итү, 
3) алар белән фикер алышу,
4) йомгаклау.
Күренеп тора, бу проект тикшеренү проекты белән шактый охшаш һәм якын. Шунлыктан, аны башкару тикшеренү проектына куелган таләпләрне үтәүне дә күздә тота. Шул ук вакытта, мәгълүмати проект белән эшләү дәрес төрен дә үзгәртүне нигезли, ягъни дәресләр дәрес-бәхәс, дәрес-әңгәмә рәвешен ала. Бу вакытта укучыларны мөстәкыйль яки төркемләп эшләтергә мөмкин. Гадәттә, төркемләп эшләгәндә, һәр төркемнән берәр укучы уртак нәтиҗәләрне әйтеп чыгыш ясый һәм шуннан соң фикер алышу бара. Димәк, мәгълүмати проект укучылар өчен кызыклы, аларның һәрберсенә дә таныш теманы иңләргә тиеш. Чөнки шулай булганда гына, дәрестә бәхәс, әңгәмә яки диспут нәтиҗәле һәм җанлы үтә ала. 
Шунысын әйтергә кирәк: мәгълүмати проектка нигезләнгән дәрес үткәрер алдыннан, консультация бирергә тиешле. Консультация вакытында укучыларның сорауларына җавап бирелә, дәрескә әзерлек дәрәҗәсе тикшерелә, мәгълүмат барлана. Болай эшләмәгәндә, дәрес вакытында укучыларның күпчелеге теманы аңламаулары ачыклануы һәм аларның катнашмыйча утырулары мөмкин.
Мәгълүмати дәресләр алдагы дәресләрдә үткәннәрне кабатлауга гына кайтып калмасын, бәлки аны укучыларның аралашу һәм сөйләм культурасын үстерерлек, материалны үзләштерергә һәм тикшеренергә өйрәнерлек итеп оештырырга кирәк. Ул укучыларга масса алдында чыгыш ясарга өйрәнергә дә ярдәм итәрлек булсын. Моның өчен, гел бер балалардан гына сөйләтү практикасына нигезләнмәскә, барлык укучыларны да эшкә тарту мөһим. Шулай ук укучыларның сөйләм хаталарын да төзәтеп бару кирәк.
Рольле проект укучыларның мөстәкыйль фикерләвен генә түгел, ә бәлки аларның иҗади фикерләүләрен дә үстерә. Бу очракта, проект эчтәлегеннән чыгып, укучылар билгеле бер роль алалар, шул рольне башкаралар. 
Предметара проектлар дигәндә, ике яки берничә предметка нигезләнгән технологияне күз алдында тоталар. Әлбәттә, иң беренче чиратта, татар теле һәм әдәбияты дәресләренең үзара бәйләнешен искә алырга кирәк. Бу вакытта укучыларның мөстәкыйль эшчәнлеге әлеге ике предметны үзара тоташтыра, бәйли. Мәсәлән, тел дәресләрендә тикшеренү эшләре әдәби әсәрләр нигезендә алып барыла ала, реферат, доклад темалары тел күренешләрен әдәбият мисалында аңлатуны максат итеп куя ала. 
Шулай ук татар һәм рус телләрен дә үзара бәйләнештә карау уңышлы. Мисал өчен, билгеле бер тел күренеше турында рус теле белән чагыштырып мәгълүмат тупларга мөмкин. Мәсәлән, “Татар һәм рус телләрендә хикәя фигыль заманнары”, “Татар һәм рус телләрендә сүзьясалыш үзенчәлекләре” һ.б.
Шунысы мөһим: нинди генә проект сайланмасын, тел дәресләре укытучының күзәтүе астында алып барылырга тиеш. Балалар мөстәкыйль эшләсә дә, контроль һәм бәяләү функциясе укытучы өстендә кала. Моны истә тотарга кирәк. 

Педагогика фәнендә укыту-тәрбия процессы сыйфатын үстерергә булышлык итүче технологияләр шактый. Укытучының бурычы – яңалыклар агымында югалып калмыйча, дөрес юнәлеш алу, укытуның һәр этабы өчен уку материалын үзләштерүнең иң уңышлы вариантын кулланып эшләү.
 Татар теле һәм әдәбияты дәресләрендә проектлар методын куллану – укучыларның иҗади сәләтен устерүгә этәргеч булып тора. Укучыларда яңа проектлар эшләү теләге туа һәм фәнгә карата кызыксыну уяна. Иҗади эшчәнлек тәҗрибәсенә ия булган саен укучыларның белем сыйфаты да үсә.
